
Hindi pumapasok ang mga anghel sa isang bahay na
sa loob nito ay may aso o may larawan.

Ayon kay Abu Talhah, malugod si Allah sa kanya: Ang Sugo ni Allah, pagpalain siya ni
Allah at pangalagaan, ay nagsabi: "Hindi pumapasok ang mga anghel sa isang bahay na
sa loob nito ay may aso o may larawan." Ayon kay Ibnu “Umar, malugod si Allah sa
kanilang dalawa, na nagsabi: Pinangakuan ang Sugo ni Allah, pagpalain siya ni Allah at
pangalagaan, ni Jibril na pupuntahan siya nito. Nabalam ito hanggang sa ikinabagabag
iyon ng Sugo ni Allah, pagpalain siya ni Allah at pangalagaan. Lumabas siya at
nakatagpo niya si Jibril. Dumaing siya rito kaya nagsabi ito: "Tunay na kami ay hindi
pumapasok sa isang bahay na sa loob nito ay may aso o larawan." Ayon kay ‘A’ishah,
malugod si Allah sa kanya, na nagsabi: Ipinangako sa Sugo ni Allah, pagpalain siya ni
Allah at pangalagaan, ni Jibril na pupuntahan nito siya sa isang [takdang] oras.
Dumating ang oras na iyon ngunit hindi ito dumating sa kanya. Sinabi pa nito: Sa kamay
niya ay may patpat. Itinapon niya ito mula sa kamay niya habang siya ay nagsasabi:
"Hindi sumisira si Allah sa pangako Niya ni ang mga sugo Niya." Pagkatapos ay lumingon
siya at may isang tuta ng isang aso pala sa ilalim ng higaan niya kaya nagsabi siya:
"Kailan pumasok ang asong ito?" Nagsabi ako: Sumpa man kay Allah, hindi ko nalaman
iyan. Kaya ipinag-utos niyang ilabas ito at pinuntahan siya ni Jibril, sumakanya ang
pangangalaga. Nagsabi ang Sugo ni Allah, pagpalain siya ni Allah at pangalagaan:
"Nangako ka sa akin kaya naghintay ako sa iyo ngunit hindi mo ako pinuntahan."
Nagsabi ito: "Pinigilan ako ng aso na dating nasa bahay mo. Tunay na kami ay hindi

pumapasok sa isang bahay na sa loob nito ay may aso o larawan."
[Tumpak.] [Isinaysay ito ni Imam Al-Bukhariy.]

Ang kahulugan ng hadith: Ang mga anghel ay mga nilikhang dalisay, marangal, at mga
lingkod na pinarangalan at hinirang. Nagpipigil silang pumasok sa isang bahay na sa loob
nito ay may aso o larawan ng isang tao o isang hayop, na kabilang sa ipinagbabawal ariin
gaya ng mga aso at mga larawan. Tungkol naman sa hindi bawal gaya ng asong ginagamit
sa pangangaso at pagbabantay ng pananim at hayupan, at ng mga larawang minamababa
na nasa karpet, unan, at iba pa, hindi sila nagpipigil pumasok dahil doon. Nagsabi si Shaykh
Ibnu “Uthaymin, kaawaan siya ni Allah: "Kapag ang larawan ay minamababa na nasa higaan
0 unan, ang pinakamarami sa maaalam ay nagtuturing na ito ay ipinahihintulot. Alinsunod
dito, hindi nagpipigil ang mga anghel sa pagpasok sa lugar [na iyon]." Fath Al-Bari 10/382,
Tuhfah Al-Ahwadhiy 8/72, at Liga’ Al-Bab Al-Maftuh, Liga’ Ragm 85.

